
ПОВТОРНА ЈАВНА ПРЕЗЕНТАЦИЈА И АНКЕТА ПО ПРЕДЛОГ ДУП З 
06 БЛОК 06

Општина Карпош ги информира граѓаните дека презема активности за 
организирање на повторна Јавна презентација и Јавна анкета по Предлог – 
Детален урбанистички план З 06, Блок 06.

Притоа, во просториите на Општината (ул. Радика бр. 9), повторната Јавната 
анкета ќе биде отворена за жителите на Карпош во периодот од 08.11.2023 до 
14.11.2023 година, секој работен ден од 7:30 до 15:30 часот.

Повторната Јавна презентација по Предлог ДУП за Градска четврт З 06, Блок 06, 
ќе се одржи во четврток (09.11.2023) со почеток во 13:00 часот, во просториите 
на Општина Карпош.  

Инаку, планскиот   опфат   кој   е   предмет   на   уредување   со   овој   Детален   
урбанистички   план зафаќа површина од 2.48 хектари, со местоположба 
којашто е дефинирана во рамките на следните граници:

 – на север со улицата „Прашка“;

– на исток границата се движи со улицата „6“;

– на југ со транзитна магистрала по булеварот „Македонија“;

– на запад границата се движи по улица „7“.   

Анкетните листови за учество на повторната Јавна анкета ќе бидат 
изложени во просториите на Општина Карпош. Оттука, во определениот рок, 
заинтересираните правни и физички лица од конкретното подрачје опфатено 
со Планот, можат да достават писмени забелешки на анкетните листови.

Деталите за организирање на повторна Јавна презентација и Јавна анкета по 
Предлог Детален урбанистички план за Градска четврт З 06, Блок 06, Општина 
Карпош, ќе бидат објавени на општинската веб страница www.karpos.gov.mk 
во делот на огласната табла.

Улицата ,,Козле 3’’, во урбаната заедница Нерези, која доби нов асфалт на 
почетокот од октомври оваа година, се обнови и со асфалтирани паркинзи. 
Изведувач на градежните активности е фирмата ДПТУ ОСД Кирил ДООЕЛ 
експорт-импорт Скопје.

Во оваа урбана заедница се работи на уште една улица која ќе биде целосно 
реконструирана. За асфалтирање на улицата ,,Козле 12”, која е со должина 
од 130 метри, издвоени се 695.880 денари од буџетот на Општина Карпош. 
Градежните активности ги изработува фирмата ДПТУ ОСД Кирил ДООЕЛ 
експорт-импорт Скопје.

ГРАДЕЖНИ АКТИВНОСТИ ВО УЗ НЕРЕЗИ

Почитувани,
ЈП „Градски паркинг“- Скопје ги известува граѓаните дека претпријатието 
започна со постапка за воведување на зонско паркирање на територија 
на општина Карпош. Со воведувањето на организирано паркирање на 
територија на општината, претпријатието има цел да овозможи подобри 
услови за паркирање, полесен пристап до паркинг места, како и полесен 
проток на возила.

Прва локација со организирано паркирање, согласно „Решение за утврдување 
на режим на сообраќај“, е локалитетот МИДА, на ул. „Орце Николов“, зона 
Д42. Во зоната вклучени се адресите:
Ул. „Орце Николов“, бр. 182, влез 1, 2 и 3
Ул. „Орце Николов“, бр. 186 влез 1 и 2
Ул. „Орце Николов“, бр. 188 влез 1 и 2 и
Бул. „Илинден“ бр. 107, влез 1
Право на паркирање на зона Д42 имаат граѓаните кои гравитираат на една од 
наведените адреси, по цена од 0 ден. за две станарски возила.
Исто така, од Градски паркинг потенцираат дека претпријатието е во 
процедура за уредување на организирано паркирање т.е воведување зонско 
на цела територија на Карпош 1 и Карпош 2, на сите сообраќајници и локации 
кои се предвидени за регулирање на сообраќајот во мирување.
Воведувањето ќе се одвива во фази и за секоја преземена активност од 
страна на претпријатието, граѓаните ќе бидат навремено известени и ќе бидат 
уредно повикани за поднесување на барање и доставување на комплетната 
документација согласно категоријата корисник.
ЈП „Градски паркинг“ ги повикува граѓаните, чија адреса на живеење е 
опфатена со зона Д42, уредно да достават Барање со потребните документи 
во прилог, секој работен ден од 08:00- 22:00 часот и сабота од 09:00- 17:00, 
во канцеларија Карпош, на ул. „Дрезденска“ бр. 15/3 (во зградата спроти 
Катастар на РСМ), најдоцна до 1.12.2023 година.
За повеќе информации, граѓаните може да се обратат на контакт телефоните: 
02/ 305 13 24 и моб. 070/309 144 и на веб страната на ЈП „Градски паркинг“: 
https://www.gradskiparking.com.mk/pocetna.nspx
Дополнително на наведената локација, со цел поефикасно делување и 
прибирање на потребната документација, граѓаните на општината, чии 
адреси на живеење се вклучени во зона Д42, ќе може да се обратат и во 
месната заедница на општина Карпош во Карпош 2, лоцирана на ул. 
„Бранислав Нушиќ“, бр. 4, каде претставници од ЈП „Градски паркинг“ ќе 
бидат достапни за сите информации за корисниците и за прибирање барања 
и документација за стекнување со право за паркирање на зона Д42.
Претставниците од претпријатието ќе бидат достапни во месната заедница 
од четврток, 9.11.2023 па се до 30.11.2023.

ИЗВЕСТУВАЊЕ ЗА ВОВЕДУВАЊЕ НА ЗОНСКО ПАРКИРАЊЕ

СОВЕТОТ НА КАРПОШ ГО УСВОИ РЕБАЛАНСОТ НА 
ОПШТИНСКИОТ БУЏЕТ

Во рамки на продолжението на триесет и четвртата седница која се одржа 
денеска на Универзитетот Скопје, советниците од Општина Карпош ги 
разгледуваа и полноправно  одлучуваа за точките кои се најдоа на дневниот 
ред. По опширната презентација на финансискиот материјал, беа усвоени 
измените и дополнувањата на Буџетот на локалната самоуправа за 2023 
година. Потребата за донесување на оваа Одлука произлезе од релативно 
добрата реализација на приходите и на расходите, како и на намалената 
дотација на приходот од данок на додадена вредност од износ од 41.395.000 
на износ од 39.241.000 денари и зголемената блок дотација за основните 
училишта од 361.347.000 на 383.093.000 денари.

            Во колоната за Буџет на Општина Карпош за 2023 година има промени 
во приходниот дел, каде што претходниот износ од 545.323.000 денари се 
зголемува на 601.651.000 денари. Притоа, промени бележат само одредени 
приходни ставки каква што е данокот од доход на добивки и од капитални 
добивки од износ 19.650.000 на 35.080.000 денари, поради зголемен износ на 
ставката данок на плати на вработени лица во трговски друштва. Исто така, 
зголемена е ставката за даноци на специфични услуги од износ 226.191.000 
на 268.243.000 денари, поради зголемување на ставката за надомест за 
уредување на градежно земјиште. Поради остварена поголема продажба 
на неизградено градежно земјиште, зголемена е оваа ставка од 13.150.000 
на 14.150.000 денари, а намалена е ставката за трансфери од други нивоа 
на власт од 64.332.000 на 62.178.000 денари, поради намалени средства од 
дотации за ДДВ.

            Во општинскиот Буџет за 2023 година е извршена корекција на расходите 
по програми и подпрограми, односно во програмата Градоначалник, вкупната 
сума е зголемена од износ 6.310.000 на 7.460.000 денари, бидејќи од ставките 
за пензионирање и други трансфери се исплаќаат средства за пензионирање 
и посмртнина на вработените во основните училишта и детските градинки на 

Бидејќи се намалени тековните трошоци за комунални услуги на ставката 
за електрична енергија и за водовод и канализација,  во програмата Месна 
самоуправа се намали и вкупната сума од 2.655.000 на износ од 1.755.000 
денари. Поради зголемување на контото за услуги за обезбедување на објекти 
и поправка и одржување на софтверска и хардверска опрема, извршено е 
зголемување и на износот од 7.850.000 на 9.250.000 денари.

Кај програмата ЕАО – Капитални трошоци на општината, извршено е 
зголемување од износ од 37.350.000 на 64.050.000 денари. Овие парични 
средства ќе бидат наменети за доизградба на новата општинска зграда и 
купување на информатичка опрема. Во програмата Ф10 – Урбанистичко 
планирање е извршено намалување на ставката за изработка на просторни 
и урбанистички планови од 950.000 на 350.000 денари.

За еден и половина милион денари, односно од 13.000.000 на 14.500.000 денари 
се зголемуваат средствата од подпрограмата за тековно, редовно и уредно 
одржување на урбаната опрема на територија на општината. За исто толкав 
износ, односно од 24.500.000 на 23.000.000 денари се намалуваат средствата 
за плаќање на сметки за електрична енергија. Во подпрограмата  Ј40 – Јавна 
чистота се зголемува износот од 41.050.000 на 44.050.000 денари, додека пак 
за одржување и заштита на локални патишта се намалува износот од 9.000.000 
на 8.000.000 денари, поради тоа што има доволно предвидени средства за 
одржување на локалните патишта на територија на Карпош. За поставување 
на ново јавно осветлување, се зголемуваат средствата во подпрограмата 
ЈАО, од 2.600.000 на 3.600.000 денари.

Поради тоа што се предвидени повеќе парични средства за изградба на 
простор за паркирање, се менува и финансиската конструкција на оваа 
подпрограма за половина милион денари, поточно од 1.200.000 на 1.700.000 
денари. Во подпрограмата ЛАО – Спорт и рекреација (капитални трошоци), 
износот од 1.000.000 денари се зголемува во висина на 6.000.000 денари, 
поради тоа што се потребни средства за изградба на детски игралишта. 
Во подпрограмата ВАО – Детски градинки (капитални расходи), износот од 
4.400.000 се намалува на 1.400.000 денари, поради потребата за подготвување 
на проекти за изградба на нова детска градинка. Во колоната на Донации, 
сумата во расходниот дел се зголемува од износ од 31.113.000 на 34.813.000 
денари, поради остварување на поголеми донации.

На денешната седница „зелено светло“ добија и трите Предлог-Одлуки за 
воспоставување на меѓуопштинска соработка помеѓу Општина Карпош 
и Град Скопје. Станува збор за соработка во областа на екологијата и 
инфраструктурата. Имено, двете институции ќе реализираат активности за 
партерно уредување и озеленување на просторот помеѓу реката Вардар и 
Булевар Илинден, на потегот со улица Никола Парапунов и улица Љубљанска. 
Град Скопје ќе учествува со средства во висина од 30.000.000 денари, а 
Општина Карпош ќе придонесе со решавање на можните имотно-правни 
спорови, како и издавање на сите потребни дозволи пред започнување на 
изведбата.

Исто така, двете институции ќе остварат меѓуопштинска соработка за 
изградба на улиците Новопланирана 1 и 2 во населбата Криви Дол. Градот 
Скопје ќе учествува со финансиски средства во висина од 6.142.466 денари, 
а Општината ќе има обврска да ги решава можните имотно-правни спорови. 
Преку меѓуопштинска соработка ќе се реконструира и улицата Калош Дани 
во населбата Момин Поток, за која Градот Скопје ќе инвестира 13.413.467 
денари.

Советот ги поддржа измените и дополнувањата на Програмите за 2023 година 
од областа на екологијата и енергетската ефикасност, Програмата за 
уредување на градежно земјиште,  како и Програмите во областа на спортот, 
културата и образованието.

Разгледани и усвоени беа и Предлог – Мислењата за Програмите за изведување 
на ученички екскурзии и други ученички активности за 2023/2024 година, во 
сите десет основни училишта кои се наоѓаат на територијата на локалната 
самоуправа. Овие ученички активности би се реализирале во согласност со 
воспитно-образовните цели и задачи, во насока на утврдување на основните 
знаења на учениците за историските настани, појави, процеси и личности 
од националната историја и култура. Исто така, основците на овој начин ќе 
се запознаат непосредно со природните убавини на нашата држава, како и 
со објектите од областа на стопанството во Македонија. Конкретната цел 
е учениците на овој начин да развијат позитивен однос кон националните, 
културните, индустриските и естетските вредности кои не опкружуваат.

Минатата седница, советниците го усвоија и Предлог – Заклучокот на 
Кварталниот извештај за периодот од 01.01.2023 до 30.09.2023 година. Имено, 
во образецот за третиот квартал за 2023 година, во колоната – План се 
прикажани вкупните приходи во износ од 1.170.355.000 денари и во колоната 
– Реализирано се прикажани реализираните приходи во третиот квартал 
во висина од 798.653.582 денари. Во Буџетот на општината, приходите се 
планирани во износ од 545.323.000 денари, а е остварена реализација на 
приходите за вториот квартал  во износ од 376.809.936 денари.

По презентацијата на проектот за изградба на дел од прифатилиште за 
бездомни животни на територијата на Карпош, која минатата седница пред 
советниците ја образложија претставниците на здружението „Шепасти 
ентузијасти“, членовите на Советот одлучија да ја поддржат иницијативата 
според која Општината ќе донира 300.000 денари за реализација на оваа 
идеја. Имено, членовите на ова граѓанско здружение кое официјално е 
регистрирано во 2019 година, со планираните средства кои ќе ги добијат од 
Општината, ќе изградат дел од прифатилиште со 10 дополнителни боксови 
за згрижување на уште 50 животни, кое ќе функционира како центар за 
рехабилитација и хидротерапија 

По повод одбележување на 79 годишнината од ослободување на главниот град, 
тричлена делегација од Општина Карпош денеска положи свежо цвеќе пред 
споменикот „Ослободители на Скопје“, кој се наоѓа во непосредна близина на 
зградата на Владата на РСМ. Пред споменикот се поклонија и претставници 
од македонската Влада, од градската администрација, Сојузот на борци на 
НОВ, како и претставници од граѓански здруженија.

                Инаку во далечната 1944 година, нападот на надворешната одбрана 
на Скопје започнал на 11 ноември, кога бил скршен германскиот отпор кај 
Катланово и селото Лисиче. На 12 ноември, Третиот баталјон и Дванаесеттата 
бригада влегле во градот, а во ноќта помеѓу 12 и 13 ноември, заедно со ударните 
групи од градот, во уличните борби, тие успеале да ја совладааат германската 
одбрана и ги неутрализирале последните упоришта на окупаторот кои се 
наоѓале во Офицерскиот дом, Народната банка и Железничката станица. Во 
понатамошните борби до 16 часот попладне,  бил ослободен целиот град.

ОДБЕЛЕЖАН ДЕНОТ НА ОСЛОБОДУВАЊЕ НА СКОПЈЕ – 13. 
НОЕМВРИ

По повод Денот на ослободувањето на градот Скопје, 13-ти ноември, 
градоначалникот на Општина Карпош, Стевчо Јакимовски, заедно со 
Министерката за труд и социјална политика, Јована Тренчевска, присуствуваа 
на прекрасната приредба на дечињата од детската установа ,,Мајски цвет”, 
која се наоѓа во Општина Карпош. Детските весели насмевки  за добредојде, 
беа предвесник за она што следува пред гостите. Со пригодна кратка музичка 
приредба, се претставија дечињата од градинката, а потоа сите заедно 
цртаа делови од Скопје, во знак на роденденот на главниот град.

Во пролетното садење, од буџетот потрошени се 400.000 денари, од кои 
набавени се 116 садници, со кои е збогатена јавната зелена површина во 
Општината. Дополнително, Советот на Општина Карпош на една од седниците, 
одвои сума во износ од 1.000.000 денари за обновување на тревни површини 
и нискогрмушести растенија. Општина Карпош е локална самоуправа која е 
посветена на создавање на нови зелени површини, бидејќи вложувањето во 
животната средина е трајна придобивка за сите сегашни и идни генерации.

РОДЕНДЕНОТ НА СКОПЈЕ ОДБЕЛЕЖАН ВО ГРАДИНКАТА 
,,МАЈСКИ ЦВЕТ”



Општина Карпош        Ул. Радика бр.9        www.karpos.gov.mk       gradonacalnik@karpos.gov.mk

Пред споменикот на загинатите 17 борци во првиот скопски партизански 
одред, во чест на Денот на градот Скопје, 13 ноември, денеска Здружението 
на борци од Карпош, насади 17 дрвја. Околината на овој споменик, се збогати 
со дрвја од видот горски јавори, кои беа донирани од Општината во чест на 
загинатите борци во Народно ослободителната војна.

САДНИЦИ ЗА ДЕНОТ НА ГРАДОТ СКОПЈЕ

Комисијата за објавување на Јавниот повик за доделување на финансиска 
поддршка (субвенции) за поправка и санација на кровни покривачи на 
станбени згради за колективно домување, како и за замена на азбестни 
покриви на индивидуални станбени објекти (куќи), ги информира карпошани 
дека поради исцрпените финансиски средства  за гореспоменатата 
намена кои ги предвидува Општина Карпош од својот Буџет за 2023 година, 
нема да се примаат нови апликации, додека пак тие што се во постапка си 
продолжуваат согласно соодветниот правилник. Во случајов, станува збор за 
Јавниот повик број 11-2498/2 од 29.03.2023 година и за Правилникот за условите 
и критериумите, видот и начинот на финансиска поддршка за таа намена бр. 
09-1812/8 од 14.03.2023 година.

Исто така, Комисијата за објавување на Јавен повик и спроведување на 
постапка за доделување на финансиска поддршка, за поправка и санација на 
постоечки лифтови, како и поставување на нови лифтови на станбени згради 
за колективно домување, ја информира јавноста дека нема да прима нови 
апликации од граѓаните, од причина што се исцрпени финансиските средства 
кои беа предвидени во Буџетот на Општина Карпош за 2023 година. Имено, 
поради исцрпување на финансиските средства за таа намена, Општината ги 
информира граѓаните на Карпош дека нема да се примаат нови апликации, 
додека пак тие што се во постапка ќе си продолжат согласно соодветниот 
правилник. Станува збор за Јавниот повик број 11-2499/2 од 29.03.2023 година 
и за Правилникот за условите и критериумите, видот и начинот на финансиска 
поддршка за таа намена бр. 09-1812/9 0д 14.03.2023 година.

ИСЦРПЕНИ СРЕДСТВАТА ЗА САНАЦИЈА НА ПОКРИВИ НА 
ЗГРАДИТЕ И ЗА ЗАМЕНА НА АЗБЕСТИ ПОКРИВИ НА КУЌИТЕ, 



Општина Карпош        Ул. Радика бр.9        www.karpos.gov.mk       gradonacalnik@karpos.gov.mk

ЖЕНИТЕ ЛИДЕРКИ ЈА ПОДИГНУВААТ ЈАВНАТА СВЕСТ ЗА 
МЕНТАЛНОТО ЗДРАВЈЕ НА ДЕЦАТА И АДОЛЕСЦЕНТИТЕ

Во организација на Светската Здравствена организација (СЗО), Фондот за 
децата на Обединетите нации (УНИЦЕФ) и Центарот за одржлив развој – БИОМ 
од Скопје, вчеравечер во амфитеатарот на Универзитетот Скопје се одржа 
Првиот Форум во општина Карпош, на тема „Подигање на јавната свест за 
менталното здравје на децата и адолесцентите“ – Заедниците за младите. 
Воедно, Општина Карпош е првата и единствената локална самоуправа 
во Скопскиот регион којашто учествува во овој т.н. „пилот“ проект. Покрај 
организаторите, на Форумот присуствуваа и советничките од Општина 
Карпош, Добрила Андоновска, Виолета Куновска, Благица Цветановска и 
Невена Георгиевска, потоа дел од образовно – воспитниот персонал на 
основните училишта и детските градинки на територија на општината, исто 
така и вработените во општинската администрација, како и првиот човек 
на локалната самоуправа, Стевчо Јакимовски. Поздравно обраќање имаше 
претставничката од БИОМ која го најави настанот со вовед во темата за 
актуелната дискусија, по што се обрати и градоначалникот Јакимовски, кој 
во оваа пригода говореше за активностите кои ги презема Општина Карпош 
во насока на поддршка на младите.

„Ние како институција се грижиме секој успех на младите да биде препознаен 
и награден и на тој начин сакаме да им помогнеме, тие да се чувствуваат дека 
припаѓаат на оваа заедница. Во таа насока, ние како локална самоуправа се 
разбира заедно со другите институции од државава треба  да ги развиваме 
своите капацитети, за да бидеме коректив на евентуалното несоодветно 
однесување во родителското воспитување“ – истакна Јакимовски.
Тој напомена дека основните училишта и детските градинки на територија 
на Карпош во најголем дел располагаат со стручен кадар (педагог, психолог, 
дефектолог, логопед и социјален работник), додека пак Општината од друга 
страна континуирано ги поттикнува и наградува талентираните основци 

ООУ „БРАТСТВО“ ГО ПРОМОВИРА МЕНТАЛНОТО ЗДРАВЈЕ НА 
УЧЕНИЦИТЕ
По повод проектот „Училишта кои го промовираат здравјето“ кој се спроведува 
во ООУ „Братство“, вчера попладне, делегација составена од претставниците 
на Светската здравствена организација (СЗО), Борче Николов и Џенифер 
Хол, од невладината БИОМ од Скопје, односно Зурија Мемедова, како и  
експертите од Центарот за родителство „Алтернатива“, д-р Марија Ралева и 
Александра Димитровска, ја посетија оваа училишна установа која се наоѓа 
во населбата Тафталиџе 2.

Во рамки на работната средба, експертите разговараа со образовниот 
персонал на ова училиште, поточно со в.д. директорката Јадранка Поповски 
и со училишниот психолог, Себахат Сулејмани, за превенција од несаканите 
ефекти кои влијаат на менталното здравје на основците. Во дебатата во која 
се говореше и за обезбедување на потребната поддршка на учениците и 
нивните родители кои се соочуваат со предизвици од ментални нарушувања, 
учествуваше и специјалниот едукатор рехабилитатор – дефектологот Азра 
Зекири.

На состанокот стана збор и за методите кои ги користи ова основно училиште, 
во насока на подобрување на менталното здравје на децата и адолесцентите. 
Имено, оваа  образовна установа тоа го прави преку споделување на успешна 
приказна, при соочување со реална ситуација на ученици и нивните семејства, 
како и низ разни практики  кои ги применува училиштето, за справување од 
стигма и исклучување на децата кои се соочуваат со атипични реакции, кои 
упатуваат на нарушување на менталното здравје.

ИЗВЕШТАЈОТ НА АХВ ПОТВРДИ ДЕКА УЧИЛИШНИТЕ КУЈНИ ВО 
КАРПОШ СЕ БЕЗБЕДНИ

„Салмонела нема ниту во храната, а изворот на заразата ќе се утврдува 
дополнително“ – велат од Агенцијата за храна и ветеринарство (АХВ), која 
неодамна ги доби резултатите од земените мостри од храна од сите училишни 
кујни во општина Карпош, откако беа пријавени случаи на сомнежи на труење 
со оваа бактерија, по што беше спроведен и вонреден инспекциски надзор.

            Според лабораториските резултати до кои дојде АХВ,  испитаната храна 
која е земена од централниот магацин  на операторот со храна „Ванила Фуд“ 
кој се наоѓа во ОУ „Димо Хаџи Димов“ е со уреден наод, исто како и мострите 
од четирите кујни во основните училишта каде се приготвува храна. Тие се 
во согласност со Правилникот за посебни барања кои се однесуваат на 
микробиолошките критериуми за храната, односно, кај нив не е утврдено 
присуство на бактеријата Салмонела.

            Во две од училишните кујни со кои стопанисува овој оператор со 
храна, се земени мостри само од работните површини за кои резултатите 
сѐ уште не се добиени, бидејќи при надзорот, не е затекната подготвена 
храна. Притоа, најдени се само производи и суровини за подготовка на храна 
доставени од централниот магацин, од каде претходно веќе биле земени 
мостри, за кои лабораториските наоди потврдија отсуство на Салмонела. Во 
овој случај, истите се во согласност со Правилникот за посебни барања кои 
се однесуваат на микробиолошките критериуми за храната – потврдуваат од 
Агенцијата за храна и ветеринарство.

